
ABSTRAK 

 

Kajian ini bertujuan membangunkan satu model pemantauan serahan berasaskan 

wajaran bagi proses pembangunan perisian, menilai kebolehgunaan alatan sokongan 

yang menyokong model dan menilai kebolehpraktikan model yang dibangunkan dalam 

persekitaran sebenar. Pembangunan model ini adalah berasaskan teknik Delphi dua (2) 

pusingan terhadap lapan (8) orang pakar bagi membentuk elemen dalam model yang 

dicadangkan. Bagi menyokong pelaksanaan model ini, satu alatan sokongan telah 

dibangunkan dengan menggunakan pendekatan prototaip evolusi. Penilaian 

kebolehgunaan alatan sokongan dijalankan berdasarkan kriteria mudah digunakan, 

mudah difahami, berupaya menyedia laporan yang diperlukan, mudah dilaksanakan 

dan kesesuaian status laporan kepada pengguna. Manakala penilaian kebolehpraktikan 

model ini dalam persekitaran sebenar dilakukan dengan menjalankan kajian kes 

terhadap tiga (3) projek perisian yang berbeza. Dapatan menunjukkan bahawa model 

pemantauan yang dihasilkan ini terdiri daripada lima (5) elemen utama iaitu serahan, 

aktiviti, wajaran, matrik tanggungjawab dan pangkalan data. Penilaian kebolehgunaan 

menunjukkan antara muka alatan sokongan yang dibangunkan memenuhi kriteria 

kebolehgunaan yang ditetapkan. Manakala penilaian kebolehpraktikkan menunjukkan 

model ini membantu pemantauan proses pembangunan perisian yang lebih berkesan 

dan sesuai dipraktikkan dalam persekitaran sebenar. Secara kesimpulannya kajian ini 

menghasilkan satu model baharu iaitu menggunakan serahan berasaskan wajaran dalam 

memantau proses pembangunan perisian. Kajian ini memberi manfaat kepada bidang 

pengurusan projek terutamanya dalam bidang pemantauan dengan membantu pengurus 

projek dan pemegang taruh dalam melaksanakan pemantauan di samping 

meningkatkan tahap ketelusan dan kebolehpercayaan projek. 

A DELIVERABLE MONITORING MODEL BASED ON WEIGHTAGE FOR 

THE SOFTWARE DEVELOPMENT PROCESS 

 

ABSTRACT  

 

This study aims to develop a deliverable monitoring model based on weightage for 

software development process, to evaluate the usability of a support tool in supporting 

the model, and to evaluate the practicality of the developed model in a real environment. 

The development of the proposed model was based on the Delphi technique, the latter 

of which involved eight (8) expert and two (2) rounds of administration to help 

identifying the essential elements for the development of the proposed model. To help 

support the proposed model, a support tool was developed using the evolutionary 

prototyping approach. This tool was evaluated based on several criteria, namely ease of 

use, ease of comprehension, easy implementation, ability to prepare important reports, 

and the suitability of the status of user reports. Meanwhile, the practicality evaluation 

of the model in the real environment was carried out based on a case study involving 

three (3) different software development projects. The findings showed that the 

monitoring model developed consisting five (5) main elements, namely deliverable, 

activity, weighting, responsibility matrix, and database. Meanwhile, the usability 

evaluation showed that the interface of the support tool was able to fulfill the target 

criterion of usability and that it could be used in the actual environment. The practicality 

evaluation showed that this model helps to monitor the software development process 

more effectively and appropriately in the real world. Overall, the research findings 

indicate that the new model uses weightage-based deliverable monitoring that can help 

to improve the software development process. Thus, its use can benefit the stakeholders, 

notably project managers, in ensuring reliable and transparent deliverable monitoring 

of software development process. 

PENGENALAN 

 

 

 

 

1.1 Pengenalan 

 

Proses pembangunan perisian pada hari ini begitu kompleks dan mencabar dari aspek 

memenuhi kualiti yang ditetapkan. Pembangunan sesebuah perisian merupakan tugas 

yang kompleks yang meliputi pelbagai aktiviti sehinggalah produk akhir boleh 

diserahkan kepada pengguna. (Fauziah et al., 2005; Tsoi, 2000). Antara persoalan 

yang masih menjadi isu dalam proses pembangunan perisian dan membawa kepada 

penggunaan amalan kejuruteraan ialah masa yang lama diambil untuk membangunkan 

perisian, kos yang tinggi serta kesukaran mengukur perkembangan suatu perisian 

yang sedang dibangunkan. Walaupun terdapat pelbagai metodologi dan teknik telah 

diperkenalkan dalam pembangunan perisian masih terdapat berlaku kegagalan dalam 

tempoh penyempurnaan dan melebihi bajet yang ditetapkan. (Tsoi, 2000). Kelemahan 

dalam menguruskan projek bukan sahaja membebankan semua pemegang taruh dari 

aspek kewangan tetapi juga dari aspek psikologi dan emosi (Shubham Laddha et al., 

2017). Menurut kajian Gartner Inc. (2018), perbelanjaan bagi perisian aplikasi di 

seluruh dunia pada tahun 2018 berjumlah USD3.7 trillion, meningkat 4.5 peratus 

berbanding tahun 2017. Manakala bagi tahun 2018, Gartner menganggarkan 

perbelanjaan terhadap produk teknologi dan perkhidmatan di Malaysia meningkat 

4.6% kepada RM65.2 bilion. Kegagalan dalam projek perisian merupakan antara 

punca utama kepada peningkatan kos sesuatu produk perisian dan perkhidmatan yang 

diberikan (Mandal et al., 2015). 

 

Aspek pemantauan projek perisian (software project monitoring) kini 

merupakan antara faktor yang penting dalam proses pembangunan perisian.  Menurut 

Nasir dan Shahabuddin (2011), pemantauan dan kawalan yang efektif merupakan 

salah satu faktor kejayaan kritikal dalam pengurusan projek pembangunan perisian. 

Garcia et al., (2004) menyatakan proses pembangunan perisian yang berjaya 

diuruskan dengan baik merupakan salah satu daripada matlamat utama organisasi 

untuk meningkatkan kualiti produk-produk perisian dengan mengambilkira hubungan 

yang wujud antara proses dan kualiti produk.  Manakala Galorath (2008) pula 

menyatakan adalah penting bagi pengurus untuk mengenalpasti dan menilai setiap 

proses, peralatan, skil yang boleh memberi kesan kepada produktiviti perisian dan 

perlu bersedia untuk mengambil tindakan bagi mengatasi masalah tersebut. Menurut 

Ashrafi (2003), syarikat pengeluar perisian perlu mewujudkan satu amalan terbaik 

untuk meningkatkan kualiti dan meningkatkan proses pengurusan untuk terus 

bersaing. 

 



3 
 

Menurut Tsoi dan Cheung (1999), dapatan dari pelbagai kajian menunjukkan 

pengurusan projek perisian adalah rumit kerana terdapat pelbagai faktor yang sukar 

dikawal dalam kitaran pembangunan. Antara amalan terbaik dalam sesuatu 

pengurusan projek pembangunan perisian ialah pemantauan projek perisian (software 

project monitoring). Ini kerana proses pemantauan terhadap perancangan yang 

ditetapkan semasa proses pembangunan perisian bukan sahaja memberi kesan 

langsung terhadap jadual dan kos projek tetapi juga meningkatkan kualiti perisian 

yang dihasilkan. Walaupun pelbagai pendekatan pemantauan telah diperkenalkan, 

namun kegagalan dalam serahan (deliverables) masih lagi berlaku. Keadaan ini 

menggambarkan bahawa peranan pemantauan dan kawalan dalam pengurusan projek 

pembangunan perisian adalah penting bagi memastikan serahan perisian dilengkapkan 

dan projek dapat disiapkan dalam tempoh yang dirancang. 

 

 

1.2 Analisis Awal 

 

Satu kajian empirikal telah dijalankan untuk mengkaji amalan semasa dalam 

pemantauan pengurusan projek pembangunan perisian oleh organisasi pembangunan 

perisian di Malaysia. Objektif utama kajian empirikal ini ialah :  

i. Mengenalpasti amalan terkini dalam pengurusan projek pembangunan perisian 

oleh organisasi pembangunan perisian di Malaysia, dan;  

ii. Mengenalpasti masalah yang dihadapi daripada aspek kawalan dan 

pemantauan dalam pengurusan projek pembangunan perisian. 

Responden kajian ini terdiri daripada organisasi swasta dan kerajaan yang 

terlibat dalam pembangunan perisian. Sebanyak 122 set soalan telah dihantar kepada 

organisasi swasta dan kerajaan yang terlibat dalam pembangunan perisian. Walau 

bagaimanapun hanya 48 buah organisasi telah memberi maklumbalas dan hasil kajian 

telah dianalisis menggunakan kaedah statistik asas seperti kekerapan dan taburan.   

 

Dapatan kajian menunjukkan beberapa perkara penting yang perlu diberi 

perhatian seperti berikut : 

a) Penggunaan metodologi pengurusan projek masih rendah dalam kalangan 

organisasi pembangun perisian yang mana 58.4% organisasi tidak 

menggunakan metodologi pengurusan projek dalam pembangunan perisian. 

b) Tiada kepakaran dan terlalu banyak serahan merupakan halangan utama 

organisasi tidak menggunakan metodologi. 

c) Aspek jaminan kualiti masih kurang diberi keutamaan yang mana hanya 

0.82% organisasi mempunyai lebih 50% kakitangan yang terlatih dalam 

bidang jaminan kualiti perisian. 

d) Kaedah pengukuran pencapaian projek tidak seragam dalam kalangan 

organisasi yang mana 29% organisasi tidak mempunyai pengukur yang 

tertentu dalam mengukur pencapaian projek, 46.0% organisasi membuat 

anggaran secara tidak formal dan 10.5% organisasi menggunakan formula 

sendiri dalam mengukur pencapaian projek.  

e) Tahap kesedaran terhadap penggunaan model piawai antarabangsa seperti 

IEEE, CMM dan ISO masih rendah dalam kalangan organisasi pembangun 

perisian di Malaysia yang mana menunjukkan 39.6% organisasi tidak 

menggunakan sebarang piawai dalam menilai kematangan proses 

pembangunan perisian di organisasi. 

f) Hasil analisis menunjukkan 89.6% perisian memerlukan penambahbaikan 

selepas disiapkan, penyerahan tidak mengikut tempoh yang ditetapkan 

(72.9%) dan pengguna tidak berpuashati dengan kualiti perisian yang 

dihasilkan (52.1%) merupakan antara masalah utama dalam projek 

pembangunan perisian. 

g) Sisihan dalam pembangunan perisian disebabkan faktor tidak memahami 

keperluan pengguna (70.8%), kelemahan dalam perancangan (56.2%) dikuti 

dan kurangnya tenaga pakar (41.6%).  

h) Sebahagian besar organisasi (66.7%) pembangun perisian tidak menggunakan 

alatan sokongan bagi memantau proses pembangunan perisian. 

 

Secara keseluruhan, dapatan kajian menunjukkan bahawa pelaksanaan amalan 

pemantauan adalah penting dalam proses pembangunan perisian. Kajian empirikal 

yang dijalankan telah berjaya meninjau amalan pemantauan proses pembangunan 

perisian oleh organisasi yang terlibat dalam pembangunan perisian di Malaysia. 

Dapatan kajian menunjukkan bahawa masih berlakunya masalah dalam pembangunan 

perisian yang berkait rapat dengan amalan pemantauan. Pengukuran terhadap 

pemantauan juga masih rendah yang mana sebahagian besar organisasi tidak 

menggunakan pengukur untuk memantau status kemajuan projek.  

Kajian juga menunjukkan bahawa pemantauan adalah penting dan perlu ada 

mekanisma pemantauan yang lebih berkesan bagi membantu pengurus projek dalam 

proses pembangunan perisian. Pemantauan kepada faktor kos, sumber manusia dan 

jadual perancangan sahaja adalah tidak mencukupi. Ini menunjukkan bahawa proses 

pembangunan perisian masih lemah dalam aspek pemantauan projek sehingga 

menyumbang kepada kegagalan projek perisian. 

 

1.3 Penyataan Masalah 

 

Kebanyakan projek pembangunan perisian menghadapi kegagalan dari pelbagai 

aspek. Kegagalan untuk menghasilkan perisian yang berkualiti, lewat disiapkan, 

melebihi bajet dan tidak menepati keperluan pengguna dianggap sebagai krisis 

perisian (Nasir dan Shahabuddin, 2011; Glass,2002).  Menurut Aziz Deraman et al., 

(2010), kegagalan projek perisian yang besar dalam konteks tidak memenuhi 

keperluan pengguna, terdedah kepada kesilapan telah menjadikan kualiti perisian 

yang menjadi salah satu isu utama dari perspektif semua pihak yang berkepentingan. 

Ini turut disokong oleh Mazlan (2005) yang menyatakan kebanyakan sistem 

maklumat yang dihasilkan tidak menunjukkan prestasi peningkatan yang baik dalam 

membekalkan spesifikasi mengikut keperluan pengguna kerana kurang menekankan 

aspek-aspek jaminan kualiti perisian.  

 

Banyak kajian telah dilaksanakan dalam bidang projek pembangunan perisian. 

Antaranya kajian yang dijalankan oleh Standish Group (2013), mendedahkan bahawa 

walaupun kadar kejayaan projek perisian dilaporkan akan meningkat daripada 37% 

pada tahun 2010 kepada 39% pada tahun 2012, masih terdapat 18% projek yang gagal 

dan 43% berdepan dengan cabaran atau menghadapi bermasalah. Hasil kajian ini 

mendapati perancangan atau pemantauan yang diaplikasikan dalam projek perisian 

adalah tidak mencukupi (inadequate). Perancangan yang teratur merupakan salah satu 

isu utama dalam kejayaan projek perisian. Perancangan yang baik tidak akan berguna 

tanpa ada pemantauan yang berkesan. Menurut Garcia et al., (2011), terdapat 

keperluan untuk suatu kaedah pemantauan dalam pengurusan terutamanya dalam 

projek perisian. Ini kerana kaedah sedia ada sangat mudah ditentukan hingga 

menyebabkan ianya tidak praktikal.  Kaedah pemantauan sedia ada juga lebih 

memberi tumpuan kepada tempoh, penilaian aktiviti, kos dan keperluan sumber 

manusia. Keadaan di atas menunjukkan bahawa proses pembangunan perisian masih 

lemah dalam aspek pemantauan projek sehingga menyebabkan kegagalan projek 

perisian. 

 

Dalam konteks pembangunan perisian, proses dan serahan (deliverables) yang 

terlibat memainkan peranan yang penting dalam usaha menentukan perisian yang 

baik. Elgamel et al., (2012) menjelaskan bahawa salah satu masalah utama yang 

dihadapi dalam pembangunan perisian ialah kurangnya faktor penilaian langsung 

untuk aktiviti-aktiviti yang dijalankan dan faktor penilaian ini bukan sahaja dapat 

membantu meningkatkan taraf projek tetapi juga boleh meminimumkan masa, tenaga 

dan belanjawan projek. Galorath (2008) menjelaskan bahawa perancangan 

pembangunan perisian merupakan satu komitmen untuk menyiapkan produk dalam 

jadual dan bajet yang ditentukan.  

 

Menurut Linden (2003), proses pembangunan perisian mempunyai persamaan 

dengan proses mereka bentuk bangunan industri dalam projek kejuruteraan. 

Walaupun berbeza dari segi skala, penilaian kedua-dua projek kejuruteraan dan projek 

pembangunan perisian menggunakan terma yang sama seperti peratus projek siap, 

skop kerja dan bilangan jam yang terlibat. Kenyataan ini turut disokong oleh Zhao et 

al., (2009) yang menjelaskan bahawa pengurusan projek pembangunan perisian 

hampir sama dengan projek sivil yang merangkumi perancangan, pelaksanaan 

sehingga produk perisian diserahkan kepada pengguna. Walau bagaimanapun, 

menurut Project Management Institute (PMI), projek pembangunan perisian 

mempunyai  kriteria  yang berbeza kerana  ciri-ciri  projek pembangunan perisian 

tidak boleh dilihat secara fizikal. Kemajuan projek pembangunan perisian juga  tidak  

dapat  dilihat  dengan serta  merta  berbanding projek  seperti pembinaan bangunan, 

jalan dan sebagainya. Ini  kerana  aturcara  sesuatu  modul  perisian  mungkin 

memerlukan  keperluan  yang  berbeza  bergantung  kepada  keperluan  pengguna, 

penggunaan pengkodan aturcara, teknik dan logik yang digunakan. 

 

Hasil daripada penemuan Kajian Audit oleh Jabatan Audit Negara, mendapati 

salah satu sebab utama kegagalan pelaksanaan sesuatu projek ICT adalah kelemahan 

dalam pengurusan projek (Unit Pemodenan Tadbiran dan Perancangan Pengurusan 

Malaysia, 2012). Hasil kajian ini menepati hasil kajian Global IT Project 

Management Suryey pada tahun 2005 oleh Peat Marwick International and Klynveld 

Main Goerdeler (KPMG) yang mendapati mendapati kelemahan perancangan atau 

pengurusan projek merupakan antara tiga faktor utama kegagalan projek IT. Jadual 

1.1 di bawah menunjukkan faktor-faktor yang menyumbang kepada kegagalan projek 

perisian dari perspektif pengurusan projek. 

Jadual 1.1  

 

Faktor-Faktor Kegagalan Projek Perisian Dari Perspektif Pengurusan Projek 

 

 

Faktor Sumber 

 Tidak berupaya mencapai serahan yang 

ditetapkan 

 KPMG (2013) 

 Kelemahan dalam pengurusan projek  MAMPU (2012) 

 Kelemahan dalam mendapatkan keperluan, 

analisis dan pengurusan 

 Mandal et al., (2015)  

 Kelemahan dalam pengurusan projek dan 

pengurusan risiko 

 Adam Alami (2016) 

 Sumber projek tidak diuruskan dengan berkesan  Goedeke, Mueller & 

Pankratz (2017) 

 Aplikasi perancangan atau pemantauan dalam 

projek perisian tidak mencukupi 

 Standish Group (2009) 

 Tahap kegagalan projek dipengaruhi oleh faktor 

projek, organisasi, pengurus projek, ahli pasukan 

projek dan faktor luaran. 

 Montequín et al., (2018) 

 

Dalam konteks pembangunan perisian, pengurus projek merupakan individu 

yang bertanggungjawab dalam penyeliaan, pemantauan, pengawalan sesuatu  projek 

bagi memastikan ia memenuhi  objektif yang ditetapkan (Project Management 

Institute). Ini turut disokong Bien et al., (2006), yang menyatakan bahawa pengurus 

projek perisian bukan sahaja bertanggungjawab terhadap perancangan jadual projek, 

menguruskan sumber dan memberi tugasan kepada pasukan projek tetapi 

bertanggungjawab memantau dan mengawal semasa projek sedang dijalankan. Antara 

faktor penting dalam proses jaminan kualiti ialah pemantauan dan kawalan dalam 

proses pembangunan perisian berdasarkan kitaran hayat pembangunan perisian. 

Faktor ini penting untuk pengurus projek membuat pemantauan dan sekiranya 

terdapat aktiviti yang tidak mengikut jadual perancangan, tindakan pembetulan dapat 

diambil oleh pihak pengurusan.  Menurut Barreto dan Rocha (2010), di samping 

membuat pemantauan, adalah penting untuk pengurus projek menangani sisihan 

(deviation) sasaran yang boleh memberi kesan terhadap matlamat projek. Situasi ini 

memerlukan pengurus projek memahami punca-punca berlakunya sisihan dan 

mengambil tindakan pembetulan dan langkah-langkah pencegahan. 

 

Dalam proses pembangunan perisian, kesalahan awal yang dikesan dalam 

proses reka bentuk boleh memberi kesan dan kos yang perlu ditanggung adalah mahal 

dan memakan masa untuk dibetulkan sekiranya ianya dikesan selepas projek telah 

siap.  Menurut Boehm dan Basili (2001), kos untuk membaiki masalah perisian 

selepas serahan adalah 100 kali lebih mahal berbanding membetulkan kesalahan 

semasa fasa keperluan dan reka bentuk. Tanpa pemantauan aktiviti projek yang 

sistematik juga akan menyebabkan serahan projek tidak dapat dipantau dengan baik 

seperti penyediaan spesifikasi keperluan perisian, dokumen reka bentuk sistem dan 

pelan pengujian.  Ini ditambah pula dengan tiada aspek kawalan kualiti yang 

diterapkan semasa proses pembangunan perisian berdasarkan piawai berkaitan dengan 

penilaian proses pembangunan perisian seperti International Organization for 

Standardization (ISO) dan Model Kematangan Kemampuan. 

 

Bersesuaian dengan dapatan kajian yang dijalankan oleh Standish Group yang 

mendapati kurangnya metodologi dalam pemantauan projek pembangunan perisian, 

kajian ini dijalankan untuk mengenalpasti amalan pihak pengurusan dalam aspek 

pemantauan dan kawalan projek pembangunan perisian. Seterusnya melalui hasil 

sorotan kajian meliputi teori, model yang berkaitan dan kajian empirikal akan 

dijadikan rujukan bagi mengenalpasti keperluan pembangunan satu model 

pemantauan projek pembangunan perisian berasaskan serahan perisian. Kajian ini 

juga merupakan satu usaha untuk mewujudkan model pemantauan pengurusan projek 

perisian secara sistematik berasaskan serahan (deliverables) dalam konteks 

dokumentasi projek perisian bagi setiap fasa dalam kitaran hayat pembangunan 

perisian. 

 

 

1.4 Objektif Kajian 

 

Secara umumnya, kajian ini adalah bertujuan menghasilkan satu model bagi 

pemantauan projek pembangunan perisian berasaskan faktor serahan perisian 

(software deliverables) dalam kitar hayat pembangunan sistem. Secara khususnya, 

objektif kajian ini ialah untuk : 

O1 Membangunkan satu model pemantauan serahan berasaskan wajaran bagi 

proses pembangunan perisian. 

O2 Membangun  alatan sokongan pemantauan serahan berasaskan wajaran bagi 

proses pembangunan perisian. 

O3 Menilai kebolehgunaan alatan sokongan pemantauan serahan berasaskan 

wajaran bagi aspek mudah diguna, mudah difahami, keupayaan menghasilkan 

laporan yang sesuai, mudah dilaksana dan kesesuaian laporan kepada pengurus 

dan pemilik projek. 

O4 Menilai kebolehpraktikan model pemantauan proses pembangunan perisian 

yang dibangunkan. 

1.5 Persoalan Kajian  

Berdasarkan masalah-masalah yang dinyatakan, beberapa persoalan kajian telah 

dikenalpasti iaitu : 

S1 Bagaimana  elemen model pemantauan serahan berasaskan wajaran dapat 

membantu pengurusan projek pembangunan perisian ?  

S2 Bagaimana  alatan sokongan pemantauan serahan berasaskan wajaran yang 

dibangunkan dapat membantu organisasi memantau projek pembangunan 

perisian ? 

S3 Adakah alatan sokongan pemantauan serahan berasaskan wajaran yang 

dibangunkan memenuhi aspek kebolehgunaan iaitu mudah diguna, mudah 

difahami, keupayaan menghasilkan laporan yang sesuai, mudah dilaksana dan 

kesesuaian laporan kepada pengurus dan pemilik projek ? 

S4 Adakah model pemantauan serahan berasaskan wajaran yang dibangunkan 

dapat dipraktikkan oleh organisasi pembangunan perisian ? 

 

 

1.6 Kepentingan Kajian 

 

Pemantauan projek pembangunan perisian pada hakikatnya boleh membantu 

menjawab pelbagai persoalan berhubung kualiti perisian. Jika proses pemantauan 

pembangunan perisian tidak dilakukan dengan baik, pelbagai isu yang melibatkan 

faktor kualiti seperti kebolehgunaan, kestabilan dan kebolehsenggaraan akan timbul. 

Kajian ini akan menghasilkan satu model pemantauan terhadap projek pembangunan 

sistem bagi membolehkan pihak pengurusan khususnya pengurus projek 

pembangunan perisian memantau proses pembangunan sistem dengan lebih efektif 

dalam aspek serahan perisian. Model ini juga akan menggunakan pendekatan serahan 

perisian dan pengukuran yang akan ditentukan sendiri oleh organisasi bagi 

membolehkan pemantauan dilakukan. Oleh itu, model yang dibangunkan ini 

berfungsi membantu pihak pengurusan dalam usaha meningkatkan proses pemantauan 

pembangunan perisian yang lebih sistematik dan akhirnya menyumbang kepada 

pencapaian hasil projek yang lebih baik . Kesimpulannya, kajian ini penting kerana : 

 Mengenalpasti amalan pembangun perisian terhadap proses pemantauan 

pembangunan perisian oleh organisasi di Malaysia yang diperolehi menerusi 

kajian empirikal. 

 Menghasilkan satu model pemantauan projek pembangunan perisian berasaskan 

serahan (deliverables) perisian yang mengadaptasi wajaran sebagai faktor 

pengukuran ; dan 

 Membantu pengurus projek menjejak dan memantau perjalanan projek 

pembangunan perisian bagi memastikan perisian yang dibangunkan menepati 

piawaian. 

 

Hasil pembangunan model pemantauan proses pembangunan perisian ini juga 

diharap dapat memberi sumbangan ilmu dan dimanfaatkan oleh :  

 penyelidik yang ingin mendalami bidang pemantauan projek pembangunan 

perisian yang memberi penekanan pendekatan berasaskan serahan perisian.  

 pengurus projek  untuk memperbaiki ilmu dan kaedah pemantauan dan 

mengawal aktiviti dalam projek pembangunan perisian. Ianya juga dapat 

membantu pihak pengurusan atau pengurus projek perisian memberi penekanan 

tentang penggunaan piawai yang ditetapkan dalam proses pembangunan 

perisian ; dan 

 pembangun perisian yang ingin merancang dan membangunkan projek dapat 

memperolehi pengajaran yang berguna dari dapatan-dapatan kajian. 

 

 

1.7 Skop Dan Batasan Kajian 

 

Kajian ini terbahagi kepada empat bahagian utama iaitu kajian empirikal amalan 

proses pemantauan pembangunan perisian, pembangunan model pemantauan projek 

pembangunan perisian, pembangunan kaedah sokongan bagi membolehkan model 

cadangan dilaksanakan dan penilaian kebolehpraktikan terhadap model yang 

dicadangkan. Kajian ini memberi penekanan kepada aspek pemantauan proses 

pembangunan perisian menerusi serahan (deliverables) pada setiap fasa dalam kitaran 

pembangunan perisian. 

 

Model ini dibangunkan bagi membantu pengurus projek memantau dan 

mengawal proses pembangunan, menggunakan faktor serahan yang telah ditetapkan 

dalam fasa perancangan. Model yang dicadangkan ini tidak memberi penekanan 

terhadap pemantauan faktor sumber projek seperti kewangan, sumber manusia 

sebaliknya sebagai satu mekanisma kawalan tambahan terhadap pemantauan secara 

tradisional yang melihat dari sudut kewangan dan sumber manusia dalam projek. 

Kajian ini melibatkan pembangunan model pemantauan projek pembangunan 

perisian berasaskan serahan (deliverables) dalam fasa kitaran hayat pembangunan 

sistem.  Bagi mengukuhkan kajian, satu kajian empirikal bagi mengenalpasti amalan 

organisasi terhadap pemantauan proses pembangunan perisian akan dijalankan. Hasil 

kajian teori dan kajian empirikal akan dijadikan asas pembentukan model yang 

dicadangkan. Model yang dicadangkan juga merujuk kepada proses perisian, model-

model kematangan perisian, metodologi pengurusan projek perisian dan proses 

pemantauan permbangunan perisian. Elemen-elemen pengukuran juga akan 

diterapkan sebagai indikator bagi pemantauan yang dilakukan.  

 

Bagi menyokong model yang dicadangkan, satu kaedah sokongan pemantauan 

projek pembangunan perisian akan dibangunkan yang memberi penekanan kepada 

serahan (deliverables) projek. Bagi memastikan kebolehpraktikkan sistem yang 

dibangunkan, ianya akan dinilai dengan menggunakan kaedah kajian kes di beberapa 

organisasi yang dipilih.  

 

 

1.8 Kerangka Konseptual Kajian 

 

Pada asasnya, kerangka kajian merujuk struktur idea yang abstrak atau logik yang 

memandu perancangan, pelaksanaan, dan pelaporan sesuatu kajian. Ia merupakan 

struktur yang mencantumkan bahagian-bahagian dalam sesuatu kajian untuk 

membentuk keseluruhan kajian. Secara umumnya, definisi kerangka konseptual, 

model, atau model konsep merujuk penjelasan secara visual, grafik, berajah, atau 

naratif tentang konsep- konsep utama yang menjadi fokus kajian (Garrison, 2000). 

Ianya bertujuan untuk membantu pemahaman dan penghuraian konsep-konsep 

penting, membekalkan konteks yang khusus dan batasan bagi menjalankan kajian. 

Ianya juga menerangkan struktur yang dinamik dan membekalkan struktur kepada 

kajian yang hendak dijalankan. 

 

Berdasarkan objektif kajian yang dikenalpasti, kerangka konseptual kajian 

dibina bagi menerangkan secara konsep keseluruhan kajian yang akan dijalankan. 

Secara keseluruhannya kerangka konseptual ini dibahagikan kepada tiga bahagian 

utama iaitu : 

i) Kajian teori, kajian empirikal bagi pembangunan model pemantauan projek 

pembangunan perisian. 

ii) Pembangunan kaedah sokongan bagi pelaksanaan model pemantauan 

iii) Penilaian model yang dicadangkan dari aspek kebolehpraktikan  di organisasi 

yang dipilih secara kajian kes. 

 

Rajah 1.1 merupakan kerangka konseptual kajian yang dibahagikan kepada 

tiga bahagian utama iaitu pembangunan, sokongan dan penilaian. Setiap fasa di dalam 

mempunyai aktiviti-aktiviti yang telah dikenalpasti dalam menghasilkan prototaip 

sebelum penilaian dijalankan.  

Rajah 1.1.  Kerangka Konseptual Kajian 

 

1.9 Definisi Istilah 

Beberapa istilah khusus telah digunakan dalam kajian dan dijelaskan dari segi 

pengoperasiannya iaitu :  

i) Projek ICT 

Dalam sektor awam, projek ICT ditakrifkan sebagai projek pengkomputeran yang 

melibatkan salah satu atau gabungan jenis projek ICT iaitu Kajian ICT, Perancangan 

Strategik ICT, Pembangunan Sistem Aplikasi, Perolehan Infrastruktur ICT, 

Pembangunan Model Pemantauan Pengurusan Proses Pembangunan Perisian 

Sokongan Model 

Kebolehgunaan Alatan 

Sokongan 

Penilaian Kebolehpraktikan 

Peningkatan Sistem ICT, Perluasan Sistem Aplikasi ICT dan Pematuhan dan 

Pengukuhan ICT (MAMPU,2017). 

 

ii) Pengurusan Projek Perisian 

 

Pengurusan projek perisian merupakan sub disiplin kepada pengurusan projek yang 

melibatkan perancangan, pelaksanaan, pemantauan dan kawalan bagi membangunkan 

perisian. Dalam kajian ini, penyelidik menggunakan takrifan oleh Henderson-Sellers 

et al., (2000) yang menyatakan pengurusan projek dalam pembangunan perisian 

sebagai pengurusan manusia dan sumber-sumber yang lain oleh pengurus projek 

dalam aktiviti merancang, analisis, reka bentuk, membangun, menguji dan selenggara 

sistem maklumat.  

 

 

iii) Pemantauan dan kawalan projek perisian (software project monitoring and 

control) 

 

Pemantauan dan kawalan projek perisian merupakan satu proses bagi mengesan 

sisihan (deviation) di peringkat awal yang boleh memberi kesan kepada pencapaian 

matlamat projek dan membolehkan pengurus projek mengambil tindakan yang 

sewajarnya (Khraiwesh, 2013; Barreto & Rocha, 2010). Dalam kajian ini, penyelidik 

menggunakan pendekatan serahan dan aktiviti berasaskan wajaran dalam memantau 

perjalanan proses pembangunan perisian bagi memastikan projek di bawah 

pemerhatian yang berterusan. 

 



19 
 

iv) Serahan perisian (software deliverables) 

 

Serahan perisian merujuk kepada produk sebenar yang diserahkan semasa projek atau 

pada fasa tertentu dalam projek yang dijalankan. Ianya juga merupakan sesuatu yang 

boleh diukur, mempunyai tempoh penyempurnaan dan spesifik.  Dalam kajian ini, 

penyelidik menggunakan takrif yang dikemukakan oleh Liu & Horowitz (1989) iaitu 

serahan dalam projek pembangunan perisian boleh terdiri dalam bentuk perkakasan, 

perkhidmatan, manual dan laporan. 

 

v) Proses pembangunan perisian 

 

Proses pembangunan perisian ditakrifkan sebagai set aktiviti yang dijalankan untuk 

mengurus, membangun dan menyelenggara untuk menghasilkan perisian yang 

dilaksanakan oleh sekumpulan individu mengikut struktur organisasi yang telah 

ditentukan (Acuna, Antonio, Ferre, Lopez, & Mate, 2000). Dalam kajian ini, 

penyelidik akan menggunakan takrifan yang sama iaitu set aktiviti yang berkaitan 

dalam membangunkan perisian sama ada dari peringkat awal atau pengubahsuaian 

bagi menghasilkan perisian. 

 

 

1.10 Susunan Tesis 

 

Tesis ini mengandungi tujuh (7) bab bermula dari Bab 1. Ringkasan setiap bab adalah 

seperti berikut : 

Bab 1 memberi tumpuan kepada asas penyelidikan yang dijalankan yang 

terdiri daripada latar belakang, penyataan masalah, objektif kajian, persoalan kajian, 

kepentingan kajian, skop dan batasan kajian serta kerangka konseptual kajian yang 

dijalankan. 

 

Bab 2 menerangkan sorotan kajian yang berkaitan dengan tajuk kajian yang 

meliputi masalah dan skop kajian. Dalam bab ini, penekanan diberikan kepada teori 

dan isu-isu yang berkaitan dengan pemantauan proses pembangunan perisian serta 

implikasi terhadap kajian yang akan dijalankan. Hasil sorotan kajian akan digunakan 

untuk pembangunan soal selidik bagi kajian empirikal dan menyokong pembangunan 

model pemantauan projek pembangunan perisian. 

 

Bab 3 menerangkan metodologi kajian yang dijalankan meliputi empat aspek 

utama iaitu metodologi kajian emprikal,  pembangunan model pemantauan,  alatan 

sokongan pemantauan dan penilaian kebolehpraktikkan model yang dicadangkan. 

 

Bab 4 menerangkan pembangunan model pemantauan projek pembangunan 

perisian yang dicadangkan. Ianya menerangkan setiap komponen penting dalam 

model. Bab ini juga akan menerangkan penggunaan pengukuran, metriks dan juga 

matlamat pengukuran. 

 

Bab 5 membincangkan proses pembangunan prototaip alatan sokongan 

pemantauan yang meliputi proses mengenalpasti keperluan, reka bentuk, pengkodan 

dan pengujian. Bab ini juga akan menerangkan spesifikasi, senibina dan algorithma 

yang dicadangkan bagi pelaksanaan sistem. 

Bab 6 menjelaskan pelaksaaan proses penilaian yang dijalankan berdasarkan 

secara kajian kes di tiga (3) organisasi. Dapatan bagi setiap kajian akan diterangkan 

dan diakhiri dengan pengesahan model yang dicadangkan. 

 

Bab 7 merumuskan tesis ini secara keseluruhan yang meliputi perbincangan 

dapatan kajian, implikasi dapatan kajian yang dijalankan berkaitan model pemantauan 

serahan berasaskan wajaran projek pembangunan perisian. Bab ini juga akan 

membincangkan cadangan kajian lanjutan yang boleh dijalankan oleh para penyelidik 

akan datang. 

  

1.10 Kesimpulan 

 

Pemantauan dan kawalan projek perisian (software project monitoring and control) 

merupakan antara kriteria yang penting dalam pengurusan projek perisian. Tanpa 

pemantauan dan kawalan yang realistik terhadap projek perisian, kemajuan dan 

perkembangan projek perisian tidak dapat diurus dengan efektif. Ianya juga amat 

penting bagi membolehkan pengesanan sisihan (deviation) di peringkat awal bagi 

membolehkan pengurus projek mengambil tindakan yang sewajarnya.  

 

Walaupun pelbagai pendekatan pemantauan telah diperkenalkan, kegagalan 

dalam serahan (deliverables) masih lagi berlaku dalam projek pembangunan perisian. 

Kelemahan ini secara tidak langsung  telah menyumbang kepada kegagalan projek 

perisian. Pemantauan kepada faktor kos, sumber manusia dan jadual perancangan 

sahaja masih belum mencukupi. Oleh itu, mengambilkira isu dan jurang (gap) dalam 

kaedah pemantauan sedia ada, maka adalah penting untuk mewujudkan satu alternatif 

kepada kaedah pemantauan bagi membolehkan pengurus projek membuat 

pemantauan yang lebih berkesan. Justeru itu, dalam kajian ini satu model pemantauan 

serahan proses pembangunan perisian berasaskan wajaran akan dibangunkan dan akan 

dinilai kebolehpraktikannya secara kajian kes. 




